
Fræðslusvið

Skólar
Hjá Akureyrarbæ eru starfandi sjö almennir 
grunnskólar, einn sérskóli og einn samrekinn 
leik- og grunnskóli í Hrísey. Leikskólar eru níu og 
af þeim eru átta reknir af Akureyrarbæ og einn 
af Hjallastefnunni ehf. Þá er samrekinn leik- og 
grunnskóli í Hrísey. 

Í ágúst 2021 voru innrituð börn frá 12 mánaða aldri 
í leikskóla bæjarins. Í október 2021 voru um 97,6% 
barna á Akureyri á aldrinum eins til fimm ára (fædd 
2016-2020) í leikskólum, þar af voru 55,5% barna 
af árgangi 2020 en haustið 2021 voru innrituð í 
leikskóla börn sem fædd voru í janúar til september 
2020. 

Í október voru alls 973 börn í leikskólum bæjarins. 
Skólatími barnanna skiptist þannig að 96,3% barna 
voru með 7 til 8,5 klst. skóladag og um 3,7% barna 
með 4 til 6,6 klst. skóladag. Börn af erlendum 
uppruna voru alls 115 eða 11,8% og töluðu 27 
tungumál.

Dagforeldrar  
Í lok árs 2021 voru 17 dagforeldrar starfandi á 
Akureyri, 16 konur og 1 karlmaður. Á árinu 2021 var 
1 nýtt leyfi veitt til daggæslu barna í heimahúsi en 
5 dagforeldrar létu af störfum.

Skólahúsnæði 
Nýr sjö deilda leikskóli, Klappir, hóf starfsemi á lóð 
Glerárskóla haustið 2021. Leikskólinn er alls um 
1.450 m2 á tveimur hæðum.

Alls voru 973 börn í leikskólum 
Akureyrarbæjar og þau tala
28 mismunandi tungumál

Íþróttamál
Frístundastyrkur fyrir 6-17 ára börn á Akureyri 
stóð í stað milli ára og var 40.000 kr. á barn. Nýting 
frístundastyrksins var rúm 79%. Alls notuðu 2.602 
börn og unglingar frístundastyrkinn árið 2021.

Frístundastyrkurinn var notaður fyrir alls 97.882.675 
kr. sem samsvarar að meðaltals styrkupphæð 
þessara 2.602 barna og unglinga var 37.618 kr. 
Kynjaskipting var jöfn. Flestar skráningar eru hjá 
Íþróttafélaginu Þór og Knattspyrnufélagi Akureyrar 
sem eru með um 34% allra skráninga.

Stærsti kostnaðarliður íþróttadeildar er húsaleiga 
til umhverfis- og mannvirkjasviðs Akureyrarbæjar, 
sem var 1.095 milljón og lausafjárleiga og leiga 
til eignasjóðs var rúmar 37 milljónir á árinu. 
Kostnaður vegna afnota aðildarfélaga ÍBA af 
íþróttamannvirkjum Akureyrarbæjar reiknast sem 
styrkur til félaganna og var rúmar 876 milljónir.

Alls veitti frístundaráð styrki og framlög fyrir 
rúmlega 251 milljón í formi ýmissa styrkja 
þar sem hæstu styrktarframlögin voru vegna 
rekstrarsamninga Akureyrarbæjar við Þór, KA, Létti, 
SA, GA og Nökkva um rekstur íþróttamannvirkja á 
félagssvæðum þessara félaga. Að auki eru gildandi 
þjónustusamningar við áðurnefnd íþróttafélög og 
Fimleikafélag Akureyrar. Akureyrarbær úthlutar 
rekstrarstyrkjum til aðildarfélaga ÍBA sem eru ekki 
með þjónustusamning við Akureyrarbæ í samræmi 
við gildandi reiknilíkan. Afrekssjóður Akureyrar 
veitti styrki fyrir 7 milljónir.

Að öðrum ólöstuðum má segja að kvennalið 
KA/Þórs í handbolta hafi farið fyrir akureysku 
íþróttafólki á árinu þegar liðið varð Íslands-, bikar- og 
deildarmeistari. Að öðru leyti litaðist íþróttastarfsemi 
ársins að hluta til af samkomutakmörkunum vegna 
Covid-19. Í venjulegu árferði standa aðildarfélög 
ÍBA fyrir og koma að mörgum fjölbreyttum 
árlegum íþróttaviðburðum í íþróttamannvirkjum. 
Auk þess fara margvíslegir aðrir viðburðir fram 
í íþróttamannvirkjum bæjarins, s.s. tónleikar, 
veislur, ráðstefnur og fundir. Annað árið í röð 

þurfti að fella niður Andrésar andarleikana vegna 
sóttvarnarreglna. Á milli hápunkta faraldursins 
og takmarkana fór fram á Akureyri í júní t.d. AMÍ 
sundmótið í Sundlaug Akureyrar, hin árlegu N1 
knattspyrnumót KA og Artic Open Golfklúbbs 
Akureyrar, auk þess sem Meistaramót Íslands í 
frjálsum íþróttum á Þórsvelli var haldið annað 
árið í röð. Á svæði Sundlaugar Akureyrar og 
í Íþróttahöllinni í júlí stóð Fimleikasamband 
Íslands fyrir „Fimleikahringnum 2021“ sem var 
sýning og kynning á fimleikum. Í ágúst fór fram 
Íslandsmeistaramótið í golfi á Jaðarsvelli.

Uppbyggingu á aðstöðuhúsi Nökkva siglingar-
klúbbs lauk um sumarið og var mannvirkið 
formlega afhent klúbbnum 9. september.

Íþróttadeild heldur utan um heilsueflandi samfélag 
og kemur að ýmsum viðburðum líkt og undanfarin 
ár, farið í samstarf við aðila og félög sem vinna að 
heilsueflingu og íþróttum undir merkjum „Akureyri 
á iði“. Með því gefst íbúum Akureyrar tækifæri til að 



Hvítt letur 

3

iðka fjölbreytta hreyfingu og heilsueflingu sér að 
kostnaðarlausu. Sjötta árið í röð var öllum grunn- 
og framhaldsskólanemendum á Akureyri boðinn 
frír aðgangur að sundlaugum og í Hlíðarfjall í 
vetrarfríi skóla á Akureyri í mars.

Í janúar voru Brynjar Ingi Bjarnason knattspyrnu-
maður úr KA og Aldís Kara Bergsdóttir listhlaupa-
kona úr listhlaupadeild Skautafélags Akureyrar 
útnefnd íþróttakarl og íþróttakona Akureyrar 2021 
við hátíðlega athöfn. Við sama tækifæri hlaut Rúnar 
Þór Björnsson heiðursviðurkenningu fyrir áratuga 
starf í þágu íþrótta innan Siglingaklúbbsins Nökkva 
og bogfimideildar Akurs. Íþróttadeild tekur árlega 
saman upplýsingar um fjölda Íslandsmeistara og 
landsliðsmanna aðildarfélaga ÍBA og eru veittar 
viðurkenningar í samræmi við þær upplýsingar 
og að auki veitir íþróttadeild landsliðsmönnum 
aðildarfélaga ÍBA styrk í formi árskorts í sundlaugar 
Akureyrarbæjar.

TAFLA 1 – ÍSLANDSMEISTARAR OG LANDSLIÐSMENN 

	 ÍSLANDSMEISTARAR		  LANDSLIÐSMENN

	 FJÖLDI	 KK	 KVK	 FJÖLDI	 KK	 KVK

2021	 306	 44%	 56%	 81	53%	 47%
2020	 135	 38%	 62%	 56	64%	 36%
2019	  311	  41%	 59%	 117 	47%	 53%
2018	  190	  44%	 56% 	 108	53%	 47%
2017	  243	  52%	 48% 	 114	 41%	 59% 
2016	 301	 41%	 59%	 101	40%	 60%
2015	 270	 34%	 66%	 102	36%	 64%
2014	 154	 38%	 62%	 86	45%	 55%
2013	 162	 33%	 67%	 102	38%	 62%
2012	 224	 53%	 47%	 107	41%	 59%
2011	 162	 32%	 68%	 96	40%	 60%

Sundlaug Akureyrar
Covid-19 setti svip sinn á starfsemi Sundlaugar 
Akureyrar og voru allar sundlaugar Akureyrarbæjar 
lokaðar frá og með 25. mars til og með 14. apríl 
á árinu. Tíminn var nýttur í ýmis verkefni og betri 
þrif eins og í fyrri lokunum og handhöfum árskorta 
var aftur boðin framlenging sem nam lokuninni.  
Fjölda- og fjarlægðartakmarkanir voru í gildi 
meirihluta árs.

Sama fyrirkomulag var á lokunartíma og árið á 
undan. Starfsmönnum skipt í tvo hópa þar sem 
annar hópurinn vann fyrir hádegi og hinn eftir 
hádegi á virkum dögum, en starfsmenn fengu greitt 
eins og vaktatafla sagði fyrir um. Skert vinnuvika 
átti ekki við um forstöðumann og verkefnastjóra 
rekstrar.

Þann 1. maí gengu í gildi breytingar vegna 
nýrra kjarasamninga starfsfólks. Vikulegum 
vinnustundum vaktavinnufólks fækkaði úr 40 í 
36 stundir auk þess sem vægi vinnustunda stytti 
vinnuvikuna um 1-2 klst. á viku því til viðbótar. Þá 
var helgarvöktum skipt upp í tvær styttri vaktir 
til að uppræta 11,5 klst. langar helgarvaktir. Um 
leið minnkaði vinnuskylda starfsfólks og við 
breytingarnar fjölgaði stöðugildum við Sundlaug 
Akureyrar.

Fulltrúar frá framleiðendum rennibrautanna komu 
að utan til að yfirfara þær og voru þær lokaðar í 
nokkra daga. Í ljós kom að myndast höfðu blöðrur í 
plastinu á nokkrum stöðum. Skipt var um framhlið 
eimbaðsins í september.

Aldursflokkameistaramót Íslands (AMÍ) í sundi var 
haldið í blíðskaparveðri og var í fyrsta skipti lokað 
fyrir almenning meðan á mótinu stóð, eða til  
kl. 17 alla mótsdaga. Sitt sýndist hverjum um þessa 
lokun, mótshaldarar voru ánægðir en nokkuð bar á 
kvörtunum frá almenningi.

Boðið var frítt í sund þann 17. febrúar undir merkjum 
G-vítamíns. Auk þess var frítt í sund fimm daga í maí 
í tengslum við „Akureyri á iði“. Eins og fyrri ár tók 
Sundlaug Akureyrar þátt í Listasumri í júlí þar sem 
boðið var upp á Aqua Zumba, Götuleikhúsið var 
með gjörning á útisvæðinu og ljósmyndasýningin 
Hendur iðnaðarmanna eftir Sindra Svan Ólafsson 
og Aron Frey Ólason var sett upp bæði í kaffiteríu 
og á útisvæði. Þá tók Sundlaug Akureyrar þátt í að 
fagna afmæli Akureyrarbæjar í ágúst og voru ýmsir 
viðburðir á sundlaugarbakkanum.

Nýtnivikan í nóvember var haldin hátíðleg og 
óskilamunum gefið nýtt líf. Fyrir jólin var síðan 
haldið kertakvöld sem mæltist vel fyrir. 

TAFLA 2 – AÐSÓKN Í SUNDLAUG AKUREYRAR 2021 

	 FJÖLDI

Fullorðnir	 199.716
Börn	 103.566
67 ára og eldri	 43.835
Öryrkjar	 16.303
Skólanemendur	 57.754
Sundfélagið Óðinn	 14.460

Samtals	 435.634

TAFLA 3 – SELDAR EININGAR 

	 FJÖLDI

1 miði fullorðinna	 68.912                 
1 miði barna	 52.837                 
1 miði 67 ára og eldri	 5.039                    
10 miða kort fullorðinna	 3.313 
10 miða kort barna	 796                       
30 miða kort fullorðinna	 680                       
3ja mánaða kort fullorðinna	 84                         
6 mánaða kort fullorðinna	 10                         
12 mánaða kort fullorðinna	 877                       
12 mánaða kort barna	 936    
12 mánaða kort  67 ára og eldri	 424                            

Íþróttamiðstöð Glerárskóla
Töluverðar breytingar voru gerðar á 
vinnufyrirkomulagi starfsmanna í Íþróttamiðstöð 
Glerárskóla á árinu 2021 í kjölfar betri vinnutíma. 
Starfsstöðvar íþróttahúss og sundlaugar 
voru sameinaðar og allir starfsmenn Íþrótta-
miðstöðvarinnar því starfsmenn bæði í íþróttahúsi 
og sundlaug. Tekið var upp óskakerfi í vakta-
fyrirkomulagi og þurfti starfsfólk því ekki lengur 
að vinna 12 daga vinnutarnir í vaktarúllum. Þá var 
mönnunarþörf endurskoðuð.

Helstu framkvæmdir voru að línur sem höfðu 
verið ranglega settar niður á gólfið í íþróttahúsinu 
voru lagaðar og gólfið lakkað upp á nýtt. Keyptur 
var nýr búnaður í íþróttahúsið, þar á meðal mörk, 
leikfimidýnur og hringir settir í loftið. 

Eldur kom upp í Glerárskóla að kvöldi 6. janúar og 
var Íþróttamiðstöðin lokuð 7. janúar vegna þessa. 
Opnað var aftur kl. 17.30 þann 8. janúar eftir að 
búið var að reykræsta.

Miklar framkvæmdir voru á svæðinu í kringum 
Glerárskóla, annars vegar vegna nýframkvæmda 
við leikskólann Klappir sem var tekinn í notkun um 

haustið og endurskipulagningar á bílastæðunum 
í kringum mannvirkin og hins vegar vegna 
framkvæmda við nýjan körfuboltavöll (Garðinn 
hans Gústa). Framkvæmdirnar höfðu áhrif á 
aðgengi að Glerárlaug á meðan Höfðahlíð var lokuð 
að hluta og var aðgengi um mjóan stíg frá Háhlíð/
Melgerðisás meiri hluta sumars.

Tillaga að lokun Glerárlaugar fyrir almenning 
var tekin fyrir í bæjarstjórn í nóvember og var 
hugmyndinni mótmælt með undirskriftalistum. 
Í desember var samþykkt að afgreiðslutími yrði 
einungis skertur og Glerárlaug opin almenningi 
frá kl. 18.00-19.30 þá virku daga sem kennsla og 
skipulagðar æfingar eru í lauginni. Breytingarnar 
skyldu taka gildi á komandi ári.

TAFLA 4 – AÐSÓKN AÐ GLERÁRLAUG 2021 

	 FJÖLDI

Fullorðnir	 5.944
Börn	 2.895
67+	 3.177
Öryrkjar	 1.424
Nemendur	 28.327
Sundfélagið Óðinn	 6.233

Samtals Glerárlaug	 48.000

Íþróttamiðstöðin í Hrísey
Starfsemi Íþróttamiðstöðvarinnar í Hrísey var 
með hefðbundnum hætti fyrir utan lokun vegna 
Covid-19 faraldursins.

Helstu framkvæmdir voru að bakkar heita pottsins 
voru flísalagðir upp á nýtt í maí. 

TAFLA 5 – AÐSÓKN Í ÍÞRÓTTAMIÐSTÖÐINNI Í HRÍSEY 

ÍÞRÓTTAHÚS	 FJÖLDI

Líkamsrækt 	 16
Gestir á samkomum	 257	
Íþróttaiðkendur  	 439	
Nemendur leik- og grunnskóla	 714 

Samtals Íþróttahús 	 1.426

SUNDLAUG	 FJÖLDI	
 	  

Fullorðnir 	 4.451
Börn 	 2.310
67 ára +	 601
Öryrkjar	  97
Nemendur	  420
Samtals Sund	  7.879
 	   
Kennslueldhús nemendur	 560 
  	  

Samtals aðsókn	  9.865

TAFLA 6 – SELDAR EININGAR  ÍÞRÓTTAMIÐSTÖÐIN Í 

HRÍSEY

	 FJÖLDI

1 miði fullorðinna	 1.529
1 miði barn 	 743
1 miði 67 ára og eldri	  173
1 miði líkamsrækt 	 16
Tilboð sund og sundföt 	 4
10 miða kort fullorðinna 	 94
10 miða kort barna 	 58
30 miða kort fullorðinna 	 32
1 mán. kort fullorðinna	 6
6 mán. kort 	 2
12 mánaða kort 	 2
12 mánaða kort barna 	 11
12 mánaða kort 67 ára +	 2
Leiga sundfata og handklæða	 88

Samtals seldar einingar 	 2.760

Sundlaug Grímseyjar
Lokun vegna Covid-19 í mars og apríl var nýtt 
í viðhald og var m.a. skipt um ljós í lauginni og 
laugarbotninn málaður. Framkvæmdir drógust á 
langinn og var laugin því lokuð frá 25. mars til 4. 
maí.

Í október var ákveðið að breyta afgreiðslutíma 
sundlaugarinnar sem er opin allt árið og hafa hana 
opna alla virka daga frá 17.00 til 18.15 en lokað er 
um helgar.

TAFLA 7 – AÐSÓKN SUNDLAUG GRÍMSEYJAR 2021

	 FJÖLDI

Fullorðnir*	 972
Öryrkjar, 67+*	 47
Börn	 439

Samtals:	 1.458
*Aðeins var byrjað að telja öryrkja og 67+ 
sérstaklega eftir júní.

Birta og Salka - félagsmiðstöðvar fólksins
Í mars tók Akureyrarbær aftur við rekstri 
félagsmiðstöðvarinnar í Bugðusíðu af Félagi eldri 
borgara á Akureyri að beiðni félagsins. 

Vorið 2021 var starfsemi Punktsins í Rósenborg að 
hluta til lögð niður og flutt í félagsmiðstöð eldri 
borgara í Víðilundi. Félagsmiðstöðum eldri borgara 
var við það tækifæri breytt í félagsmiðstöðvar 
fólksins og standa nú opnar öllum íbúum 
sveitarfélagsins 18 ára og eldri, þótt vissulega taki 
starfsemin að nokkru leyti mið af þörfum eldra 
fólks.

Félagsmiðstöðvarnar fengu einnig ný nöfn á árinu 
en Birta er í Bugðusíðu og Salka er í Víðilundi.  
Starfsemi félagsmiðstöðvanna er í stöðugri þróun 
með það að leiðarljósi að skapa fjölbreytni og mæta 
þörfum og óskum þeirra sem sækja félagsstarfið.

Í boði er fjölbreytt starfsemi, ýmis konar námskeið, 
handverk, afþreying af ýmsu tagi og hreyfing 
auk fjölbreyttra viðburða. Áfram litaði Covid-19 
faraldurinn starfið en loka þurfti starfseminni í 
upphafi árs, á vormánuðum og aftur undir lok árs.

FélAk - Félagsmiðstöðvar Akureyrar
Markmið forvarna- og frístundadeildar er að bjóða 
upp á heildstæða og faglega þjónustu þar sem virkni 
og forvarnir eru hafðar að leiðarljósi. Forvarna- og 
frístundadeild sér um félagsmiðstöðvar Akureyrar, 
Ungmennahús í Rósenborg, Virkið, Vinnuskólann 
og forvarnir. 

Öll starfsemi forvarna- og frístundadeildar kallar á 
samvinnu og samstarf sem er með ýmsum hætti, 
ýmist formlegt, reglulegt eða samningsbundið, 
til dæmis samstarf við skóla, velferðarsvið og 
Vinnumálastofnun. Annað samstarf er óreglulegra 
og óformlegra s.s. samtal við kennara, íþróttafélög 
eða framhaldsskóla. 

Forvarnateymið, sem skipað er fólki frá ýmsum 
deildum sveitarfélagsins, framhaldsskólum, félaga-
samtökum, lögreglu, heilsugæslu o.fl., fundaði 
tvisvar á árinu og fór yfir stöðu í samfélaginu 
og áhyggjur m.a. af slagsmálum ungmenna.  
Um 20 manns sátu fundina tvo.

Félagsmiðstöðvastarfið hélt góðum dampi þrátt 
fyrir heimsfaraldur. Töluvert var um stærri viðburði 
inn á milli takmarkana og fjöldi barna og unglinga 
sótti starfið. Eins má nefna að aldrei hafa fleiri 
verkefni verið á vegum FélAk á Barnamenningar-
hátíð Akureyrar. Skráðar heimsóknir árið 2021 voru 
21.273.

Ungmennahúsið var með skertan opnunartíma 
árið 2021 en náði þó að halda nokkra viðburði fyrir 
16 ára og eldri. Líkt og áður var hljóðverið helsta 
aðdráttarafl hússins en einnig nýttu ýmsir klúbbar 
sér aðstöðu og rými.

Virkið, þjónustu- og ráðgjafasetur, er þverfaglegur 
samstarfsvettvangur fjórtán stofnana og 
félagasamtaka á Akureyri og Eyjafjarðarsvæðinu. 
Þar er meginmarkmiðið að grípa ungmenni 
sem falla milli kerfa og veita þeim heildstæðari 
þjónustu. Að vori sóttu tveir hópar námskeið en 
skipt var í hópa eftir því hversu lengi fólk hafði verið 
á atvinnuleysisskrá og því mismikil þjónusta sem 
hóparnir fengu. Að hausti voru styttri námskeið 
keyrð oftar. Tíu einstaklingar voru boðaðir á hvert 
námskeið en samtals voru fimm námskeið haldin 
fram að jólum.

